
 
 

 

 

VENDIM  

 

 

 

Data e miratimit: 6 gusht 2010 

 

Lënda nr. 04/09 

 

D. P. 

 

kundër  

 

UNMIK-ut  

 

 

 

Paneli Këshillëdhënës për të Drejtat e Njeriut më 6 gusht 2010, 

me anëtarët vijues të pranishëm: 

 

Z. Marek NOWICKI, Kryetar 

Z. Paul LEMMENS 

Znj. Christine CHINKIN 

 

Të ndihmuar nga  

Z. Rajesh TALWAR, Zyrtar ekzekutiv  

 

 

Pas shqyrtimit të ankesë së sipërpërmendur, të paraqitur në pajtim me nenin 1.2 të Rregullores 

së UNMIK-ut nr. 2006/12 të datës 23 mars 2006 për themelimin e Panelit Këshillëdhënës për 

të Drejtat e Njeriut, 

 

Pas diskutimeve,  vendosi si në vijim: 

  

 

I. PROCEDURA PRANË PANELIT 

 

1. Ankesa u paraqit më 1 dhjetor 2008 dhe u regjistrua më 21 janar 2009. 

 

2. Më 27 prill 2009, Paneli ia komunikoi rastin PSSP-së për komentet e UNMIK-ut për 

pranueshmërinë e rastit. 

3. Më 15 korrik 2009, UNMIK-u ofroi përgjigjen e tij për pranueshmërinë e rastit. Përgjigjja 

përfshinte informacione të shumta të besueshme të cilat, sipas vlerësimit të UNMIK-ut, 

nuk mund t’i jepeshin asnjë pale të tretë, duke përfshirë edhe ankuesin. 

 

4. Më 5 gusht 2009, Paneli ia dërgoi ankuesit përgjigjen e UNMIK-ut për komente, pa pjesët 

konfidencial. Më 21 nëntor 2009, Paneli ndryshoi Rregulloren e vet të punës për të 

përfshirë Rregullën 39bis, e cila qartësonte procedurën për kërkimin dhe lejimin e 

kërkesave për konfidencialitet. Më 25 nëntor 2009, Paneli formalisht lejoi kërkesën e 

UNMIK-ut për konfidencialitet për informacione të caktuara. 

 

5. Pasi nuk morën përgjigje nga ankuesi, Paneli ia  ri-komunikoi përgjigjen e UNMIK-ut 

ankuesit më 2 dhjetor 2009. Më 30 dhjetor 2009, ankuesi ofroi përgjigjen e tij. 

 

6. Më 26 shkurt 2010, Paneli e dërgoi përgjigjen e ankuesit UNMIK-ut për ta njoftuar dhe i 

ofroi mundësinë të përgjigjet nëse dëshironte. UNMIK-u nuk e ka shfrytëzuar mundësinë 

për të dhënë komente të tjera. 

 

 

II. FAKTET  

 

7. Ankuesi, z. D.P., është djali i znj. P.P. Znj. P.P. banonte në Prishtinë kurse z. D.P. banonte 

jashtë Kosovës. 

 

8. Sipas znj. S.J., një fqinje, rreth orës 16.00 më 28 qershor 1999, tre meshkuj të veshur në 

uniformë të zezë të Ushtrisë Çlirimtare të Kosovës (UÇK) e rrëmbyen znj. P.P. nga banesa 

e saj në Prishtinë. Gjatë rrëmbimit, një fqinj tjetër, z. Z.Đ., tentoi të ndërhynte dhe ai ishte 

rrëmbyer gjithashtu. 

 

9. Pasi ishte njoftuar për rrëmbimin, ankuesi kishte shkuar tek autoritetet qeveritare në 

Beograd, në ambasadat e atyre shteteve me prani ushtarake në Kosovë, tek organizata 

joqeveritare, organizatat religjioze dhe mediet. Ankuesi thekson se ai kishte kontaktuar 

UNMIK-un dhe KFOR-in disa herë nga koha e rrëmbimit dhe dita kur ishte njoftuar se 

është gjetur vendndodhja e mbetjeve mortore të znj. P.P. (shih më poshtë, § 13). 

 

10. Në një letër të kryetarit të Nishit të datës 14 korrik 1999, Përfaqësuesi i përkohshëm 

Special i Sekretarit të Përgjithshëm (PSSP) tha se UNMIK-u do të bëjë çmos në 

bashkëpunim me KFOR-in për përcaktimin e fatit të znj. P.P. 

 

11. Më 18 gusht 1999, Ministri serb i Punëve të Brendshme ia dorëzoi rastin e ankuesit 

KFOR-it. KFOR-i ia ofroi rastin UNMIK-ut më 16 shtator 1999. 

 

12. Policia e UNMIK-ut formalisht inicioi hetimet e rastit në fillim të 2000 pasi që Policia e 

UNMIK-ut në Mitrovicë mori deklaratë nga një i afërm i ankuesit. Njësia e hetimeve 

rajonale në Mitrovicë ia dërgoi rastin Njësisë hetimore të qytetit të Prishtinës, e cila filloi 

hetimet për rastin. 

 

13. Më 18 korrik 2000, trupi i znj. P.P. u gjet nga hetuesit dhe u identifikua pozitivisht më 15 

nëntor 2000. UNMIK-u ia dorëzoi mbetjet mortore të znj. P.P. ankuesit më 15 gusht 2001 

në pikën kontrolluese të KFOR-it në Merdare. 

 

14. Në gusht 2001, rasti ishte marrë përsipër nga Njësia Hetimore Penale Qendrore (NJHPQ) 

e Policisë së UNMIK-ut, që ishte themeluar në nëntor 1999. 

15. NJHPQ vazhdoi hetimet gjatë 2001 dhe 2002, dhe hetimet e policisë u mbyllën në vitin 

2003 për shkak të dëshmive të pamjaftueshme. Ankuesi ishte njoftuar për mbylljen e 

hetimeve të Policisë së UNMIK-ut gjatë kohës së shqyrtimit të ankesës nga Paneli (në 

gusht të vitit 2009). 

 

16. Më 9 dhjetor 2008, përfundoi përgjegjësia e UNMIK-ut për policinë dhe drejtësinë në 

Kosovë me marrjen e kontrollit të plotë operacional të Misionit për sundimin e ligjit të 

Bashkimit Evropian në Kosovë (EULEX) në fushën e sundimit të ligjit, pas deklaratës së 

bërë nga Kryetari i Këshillit të Sigurimit të Kombeve të Bashkuara më 26 nëntor 2008 

(S/PRST/2008/44), duke përshëndetur angazhimin e vazhdueshëm të Bashkimit Evropian 

në Kosovë. Ndërmjet 9 dhjetor 2008 dhe 30 mars 2009, të gjitha dosjet e rasteve penale që 

mbaheshin nga Departamenti i Drejtësisë së UNMIK-ut dhe Policia e UNMIK-ut iu 

dorëzuan homologëve të tyre të EULEX-it. 

 

17. Edhe pse Policia e UNMIK-ut pushoi të hetojë në mënyrë aktive rastin në vitin 2003, 

hetimi mbetet i hapur nën përgjegjësinë e një prokurori ndërkombëtar të EULEX-it në 

Gjykatën e Qarkut në Prishtinë.  

 

 

III. ANKESAT  

 

18. Ankuesi ankohet për gjoja dështimin e UNMIK-ut që të hetojë në mënyrë adekuate 

kidnapimin dhe vrasjen e nënës së tij. Ai gjithashtu ankohet për dhimbjen psikike dhe 

vuajtjet gjoja të shkaktuara nga kjo situatë. 

 

19. Paneli konsideron se ankuesi mund të thirret në shkelje të së drejtës së nënës së tij për jetë, 

të mbrojtur me nenin 2 të Konventës Evropiane për të Drejtat e Njeriut (KEDNJ) dhe 

shkelje e së drejtës së tij për të qenë i lirë nga trajtimi johuman ose degradues, të garantuar 

me nenin 3 të KEDNJ. 

 

 

IV. LIGJI 

 

20. Para se të trajtohet rasti për bazueshmërinë e tij, Paneli së pari duhet të vendosë nëse do ta 

pranojë atë, duke pasur parasysh kriteret për pranim të paraqitura në nenet 1, 2 dhe 3 të 

Rregullores së UNMIK-ut nr. 2006/12. 

 

21. Neni 3.1 i Rregullores së UNMIK-ut nr. 2006/12 parasheh që Paneli mund të trajtojë një 

çështje vetëm pasi të konstatojë se janë ndjekur të gjitha rrugët tjera në dispozicion  për 

shqyrtim të shkeljeve të pohuara. 

 

22. Ankuesi pohon në esencë mungesën e një hetimi penal adekuat për kidnapimin dhe 

vrasjen e nënës së tij, dhe mënyrën se si ai si i afërm është trajtuar nga autoritetet. Paneli 

vë në pah se znj. P.P. ishte rrëmbyer më 28 qershor 1999, që është më shumë se dhjetë 

vite. 

 

23. PSSP-ja argumenton se rasti në shikim të parë (prima facie) është i papranueshëm. Ai 

është i mendimit se të  gjitha rrugët tjera për shqyrtim nuk janë shterur sepse rasti i 

ankuesit është në pritje pranë prokurorit ndërkombëtar të EULEX-it në Gjykatën e Qarkut 

në Prishtinë.  

 

24. Paneli thekson se PSSP-ja në komentet e tij nuk ka treguar ndonjë mjet specifik ligjor që 

ankuesi e ka në dispozicion për sa i përket efektivitetit të vet hetimit. Sa i përket Panelit, ai 

nuk sheh ndonjë mjet të tillë. Fakti se çështja aktualisht është nën hetime nuk lidhet me 

objektin e ankesës: efektiviteti i vetë hetimit. 

 

25. Prandaj, Paneli konkludon se ankesa nuk mund të refuzohet për mos-shterim të mjeteve në 

kuptim të nenit 3.1 të Rregullores së UNMIK-ut nr. 2006/12. 

 

26. Paneli gjithashtu konsideron se ankesat sipas neneve 2 dhe 3 të KEDNJ ngritin çështje 

serioze faktike dhe ligjore, vendosja e të cilave duhet të varet në një shqyrtim i 

bazueshmërisë. Prandaj, Paneli konkludon se kjo ankesë nuk është në shikim të parë e 

pabazuar në kuptim të nenit 3.3 të Rregullores së UNMIK-ut nr. 2006/12. 

 

27. Nuk është konstatuar arsye tjetër për ta shpallur ankesën të papranueshme. 

 

 

PËR KËTO ARSYE, 

 

Paneli, unanimisht, 

 

SHPALL ANKESËN TË PRANUESHME. 

 

 

 

 

 

 

 

 

 

 

Rajesh TALWAR        Marek NOWICKI 

Zyrtar ekzekutiv         Kryetar  


